
ОЙ, ЛЮБЛЮ…




У блакітнай высі, цёмна-сінім моры,

Дагаралі зоры —

Зоры залатыя.

А ў ружовых далях, ой, з-за бору,

бору…

Калыхала песьня паплавы-прасторы.


Калыхала песьня небасхіл імглісты,

Калыхала сьвістам

Пад гарою гай.

Ой, люблю сьпяваць я, на мяжы гарыстай

Дзе ў зары празрыстай

Топіцца імгла.


Калыхала песьня, вольнае бязьмежжа,

А ў грудзёх сярмяжных,

Ой, вішнёвіць жар!

Эх,

Люблю я ў полі, на жытнёвых межах

Упівацца сьвежым,

Вінным сокам яру.


І тады на крыльлях вольна-сакаліных

Поглядам арліным

Мераю прасьцяг.

Дый люблю-ж я ў полі на прыпол даліны

Сыпаць цьвет малінны —

Новага жыцьця!.. —

